
應詔觀北湖田收

作者：顏延之

↑ 《昭明文選�卷二十二》

周御窮轍跡，夏載歷山川。

蓄軫豈明懋，善遊皆聖仙。

帝暉膺順動，清蹕巡廣廛。

樓觀眺豐穎，金駕映松山。

飛奔互流綴，緹彀代迴環。

神行埒浮景，爭光溢中天。

開冬眷徂物，殘悴盈化先。

陽陸團精氣，陰谷曳寒煙。

攢素既森藹，積翠亦蔥仟。

息饗報嘉歲，通急戒無年。

溫渥浹輿隸，和惠屬後筵。

觀風久有作，陳詩愧未妍。

疲弱謝淩遽，取累非纆牽。

此作品在全世界都属于公有领域，因为作者逝世已经超过100年，且作品于1931年1月1日

之前出版。

